
Foruzaingoak indartu eginen du errepideetako zerbitzua, abuztuaren 1eko irteera-itzulera operazioa dela-eta
Asteazkena, 2008ko uztailaren 30a. Irteera-itzulera operazioa dela-eta (uztailaren 31ko -osteguna- 15:00etatik abuztuaren 3ko -igandea- 24:00etara arte), Foruzaingoaren Trafiko Atalak zirkulazioa zaindu eta kontrolatzeko zerbitzu berezia antolatu du. Bide segurtasuneko patruilek eta argiketen taldeek parte hartuko dute zerbitzu horretan, goizeko, arratsaldeko eta gaueko txandetan. 
Zehazki, Foruzaingoak indartu eginen du sare nagusiko errepideetako zerbitzua, ordu jakin batzuetan, eta abiadura eta alkoholemia kontrol gehiago eginen ditu. Zirkulazioa zaindu eta auto ilarak eta istripuak hautemateko, Nafarroako Gobernuko helikopteroaren laguntza izanen dute. Hartara, gertueneko patruilak bizkorrago mobilizatu ahal izanen dituzte.

Nafarroan, oporraldiko joan-etorriek ez dute arazo gehiegirik eragiten, zirkulazioaren arintasunari dagokionez. Unean uneko gorabeherak baino ez dira jazotzen, bide eta une jakin batzuetan. Hala ere, irteera-itzulera operazioa asteburuan izanen da, eta ibilbide luzeko bidaiez gain, asteburuetako ohiko joan-etorriak ere kontuan hartu beharko dira (batik bat, jaietan dauden herrietara joaten direnek egiten dituzte joan-etorriak). 

Bestalde, ibilgailu astunen eta salgai arriskutsuak garraiatzen dituztenen zirkulazioa mugatuta egonen da. Hartara, zirkulazioaren arintasuna bermatze aldera, aipaturiko ibilgailuek eta pisuarengatik edo neurriengatik baimen berezia behar dutenek honako muga hauek izanen dituzte: ostegunean, 13:00etatik 24:00etara; eta ostiralean, 8:00etatik 15:00etara. Bestalde, Trafikoko Zuzendaritza Nagusiak honako hau gogorarazi du: larunbatean, 7:00etatik 19:00etara, eta igandean, 0:00etatik 22:00etara, 7.500 kilotik gorako ibilgailu astunek ezin izanen dituzte erabili Frantzian sartzeko errepideak (N-121-B, Dantxarinean barrena, N-135, Luzaiden barrena, eta N-138, Alduden barrena). 

Iaz ere, zirkulazioa zaindu eta kontrolatzeko zerbitzu berezia antolatu zuen Foruzaingoak, irteera-itzulera operazioaren baitan. Orduan, kortestar bat hil zen, Buñuelen. 

Zirkulazio handiena izaten duten errepideak 

Irteera-itzulera operazioetan, zirkulazio handiena izaten duten errepideak honako hauek izaten dira:

- A 1 (Madril-Irun): Nafarroan, Ziordiatik Etxegaratera bitarte, nazioarteko ibilgailu astunen eta Europar Batasunean lan egiten duten magrebtarren joan-etorriak espero dituzte. Magrebtarrek Espainia zeharkatzen dute, hain zuzen, jaioterrira bidean. 

- N 232 (Santander-Bartzelona ardatza): Nafarroako Erribera zeharkatzen du, Alfarotik Corteseraino. Sare nagusiko errepidea da, eta ibilgailu astunek eta nazioartekoek asko erabiltzen dute. 

- A-12 (Iruñea-Logroño): Garrantzizko errepidea. Bi hirien arteko joan-etorriak egiten dituzte ibilgailuak eta Lizarrako merindadeko herri eta haranetako ibilgailuak ibiltzen dira bertan. 

- A-21 (Iruñea-Huesca): Baliteke auto ilarak jazotzea Esa, Ledea eta Eloko zeharbideetan. Pirinioetako sarrera naturala da. 

- A 15 (Leitzarango Autobidea) eta Bideko Autobidea (A-12, Iruñea-Logroño). Zirkulazio dentsitate handia izan ohi dute; izan ere, Foru Komunitateko ipar-hego komunikazioa egituratzen dute. Gainera, lehenengoan kontuz ibili behar da, mendiko autobidea delako.  

- Iruñeko eta inguruko Ingurubideak: PA-30 (Iruñeko Ingurubidea) errepidean unean uneko arazoak jazo daitezke, igande arratsaldean, hiriburura sartu nahi duten ibilgailuen ondorioz. 

Horietan guztietan, Foruzaingoak indartu eginen du zerbitzua. 
Jai eta kirol jardueren ondoriozko zirkulazio mugak
Trafiko Ataleko foruzainek kirol jardueretan ere eskainiko dute zerbitzua egunotan. 

Hartara, gaurtik larunbatera bitarte, Iruñeko Txirrindularitza Itzulian arituko dira, sare nagusiko eta bigarren mailako sareko zenbait bidetan. Lehenengo etapa Valtierran hasi eta amaituko da, gaur, eta Azkoiengo gainean eta Virgen del Yugo gainean barrena igaroko da. Biharko etapari dagokionez (Mutiloabeiti-Mutiloabeiti), Erro eta Arangurengo gainetan barrena igaroko da. Ostiraleko etapa, berriz, (Belaskoain-Belaskoain) Erreniega eta Girgillaoko gainetan barrena igaroko da. Eta larunbateko etapa, Iruntzun-Iruñea.

Bestalde, abuztuaren 1ean (ostirala) eta 2an (larunbata), Foruzaingoak zirkulazio zerbitzu berezia antolatu du, Lizarrako jaiak direla-eta. Zirkulazioa antolatuko dute, eta aldian behin, Deierri hiribidea itxiko dute. 

Azkenik, abuztuaren 3an, igandean, Iruñeko Igeriketa Taldeak triatloia antolatu du, eta ondorioz, zirkulazio mozketak eginen dituzte, hiri inguruan (Burlatako saihesbidean eta N-121-A, N-135 -Iruñea-Frantzia, Luzaiden barrena-, PA-33 -Iruñeko ekialdeko sarrera- eta NA-2310 -Aranguren Ibarra- errepideetan). Triatloia Mendillorriko biribilgunean, Nafarroa hiribidean eta Aranguren Ibarrean barrena igaroko da. 

Gomendioak
- Gidariek ezin dute alkoholik edan. Alkohol tasa seguru bakarra 0,00 da. Gainera, gidari pasiboak sustatu behar dira, gidatu behar badute alkohol tantarik ere edaten ez dutenak. 

- Atzeko eserlekuetan doazenek ere segurtasun uhala jarri behar dute. 

- Kontuz bigarren mailako errepideetan egiten diren joan-etorri motzetan. Arriskutsuenak horiexek dira. 

- Jaia, gaua eta alkohola nahastea oso arriskutsua da. 

- Adi, bereziki, motozikletei. Ahulak dira eta istripu gehienak udan jazotzen dira. 

- Erregaia aurrezteko, modu eraginkorrean gidatu behar da. Abiadura txikian, martxa luzeetan, eta segurtasun tartea mantenduz. 

